
Ganesha Apamarjana Stotram

ગણેશાપામાર્જનસ્તોત્રમ્

ૐઅસ્ય શ્રીમહાગણપત્યપામાર્જનસ્તોત્રમાલામન્ત્રસ્ય બ્રહ્મા ઋષિઃ ।
શ્રીમહાગણપતિર્દેવતા । નાનાવિધાનિ છન્દાંસિ । મમ સકલદોષરોગશાન્તયે
દિવ્યભૌમાન્તરિક્ષત્રિવિધોત્પાતશાન્તયે સર્વાભીષ્ટફલપ્રાપ્ત્યર્થે જપે વિનિયોગઃ ।
ૐ ગણેશાય ગુણેશાય નિર્ગુણાય ગુણાત્મને ।
પૂર્ણાય પરમેશાય વિઘ્નરાજાય સમ્મુદે॥ ૧॥
અરૂપબહુરૂપાય વ્યાપિને પરમાત્મને ।
અકલ્મષાય શુદ્ધાય ધ્યાતુઃ પાપહરાય ચ॥ ૨॥
વિનાયકાય ધામ્ને ચ મયૂરેશાય સર્વશઃ ।
ચિન્તામણિગણેશાય ગજદન્તધરાય ચ॥ ૩॥
નમસ્કૃત્ય પ્રવક્ષ્યામિ યથા સિધ્યતુ મે વચઃ ।
ચતુર્થીતિથિજાતાય સર્વસઙ્કટહારિણે॥ ૪॥
નમસ્કૃત્ય પ્રવક્ષ્યામિ યેન સિધ્યતુ મે વચઃ ।
આખુધ્વજ મયૂરેશ દેવદેવ જગત્પતે॥ ૫॥
સિદ્ધિબુદ્ધિપ્રદાત્રે ચ સકલં મે હરાશુભમ્ ।
ગણનાથ ગણાધીશ ગજાનન ગણેશ્વર॥ ૬॥
ઢુણ્ઢિરાજ  ગદાપાણે દન્તાયુધધર પ્રભો ।
મૃત્યુબન્ધાર્તિભયદં   દુર્દિષ્ટસ્ય   ચ યત્ફલમ્॥ ૭॥
પરાપધ્યાનસહિતં પ્રયુક્તં ચાભિચારિકમ્ ।
ગરસ્પર્શમહારોગં પ્રયોગં ચ યથાકૃતમ્॥ ૮॥
એકાહિકં દ્વયાહિકં ચ ત્ર્યાહિકં ચ મહાજ્વરમ્ ।
ચાતુર્થિકં   પાક્ષિકં વા સન્નિપાતજ્વરં તથા॥ ૯॥
દોષમામયસમ્ભૂતમપસ્મારભગન્દરમ્ ।

શિરોરોગં નેત્રરોગં કર્ણરોગમથાખિલમ્॥ ૧૦॥
વાલ્મીકં પીનસં હિક્કાં સન્ધિશૂલં ક્ષયં તથા ।
કાસં શ્વાસં તથા દદ્રું લૂતાવિસ્ફોટકં તથા॥ ૧૧॥
મેહપ્લીહયક્ષ્મગુલ્મવ્યઙ્ગપિપ્લુરુજં  પુનઃ ।
દશદોર્દણ્ડભૃદ્દેવો મહાગણપતિઃ ક્ષણાત્॥ ૧૨॥
હરતુ પ્રણતઃ પ્રાણત્રાણકારી શિવાત્મજઃ ।
ઉક્તાનુક્તાશ્ચ યે રોગા યે ચ જન્માન્તરાર્જિતાઃ  ॥ ૧૩॥
તે સર્વે વિલયં યાન્તુ હેરમ્બસ્ય ભયાર્દિતાઃ   ।
ડાકિન્યઃ પિશિતાશિન્યઃ ભૂતવૈતાલિકાસ્તથા॥ ૧૪॥
સર્વે વિલયં યાન્તુ ઢુણ્ઢિરાજભયાતુરાઃ  ।
સ્થાવરં જઙ્ગમં  ચૈવ કૃત્રિમં  ચાપિ યદ્વિષમ્॥ ૧૫॥
દન્તોદ્ભવં નખોદ્ભૂતમાકાશપ્રભવં તથા ।
પિશાચપ્રભવં યચ્ચ વિષમત્યન્તદુઃખહમ્॥ ૧૬॥
શમયિત્વાશુ ભગવાન્ પરમાત્મા ગજાનનઃ ।
હ્રીં   ક્રૌં ૐ નમઃ । સર્વવિઘ્નાધિપતયે સર્વાર્થસિદ્ધિદાય સર્વદુઃખપ્રશમનાય
એહ્યેહિ ભગવન્ સર્વદુષ્ટરોગાન્ ખાદય ખાદય સ્તમ્ભય સ્તમ્ભય સ્તમ્ભય હ્રીં 
ગાં નમઃ સ્વાહા ।
ક્રૌં હ્રીં   દુણ્ઢિમયૂરેશ નામોચ્ચારણભેષજાત્ ।
ક્ષીયન્તાં સકલા રોગાઃ સત્યં સત્યં ન સંશયઃ॥ ૧૭॥
ગ્રહા બાલગ્રહાશ્ચૈવ પિશાચા યક્ષરાક્ષસાઃ ।
નશ્યન્તિ સ્મરણાદેવ મહાગણપતેઃ પ્રભોઃ॥ ૧૮॥
અતિસારજ્વરાઃ ઘોરાઃ કૂષ્માણ્ડજૃમ્ભકાદયઃ  ।
તે સર્વે પ્રશમં યાન્તિ વિઘ્નરાજેન તર્જિતાઃ  ॥ ૧૯॥
સિંહવ્યાઘ્રવરાહોષ્ટ્રખરમાર્જારમૂષકાઃ   ।
ચૌરાશ્ચ રાજચારાશ્ચ શત્રવો દુષ્ટચેતસઃ॥ ૨૦॥
તે સર્વે વિલયં યાન્તુ ધર્ષિતા   ધૂમકેતુના ।
પ્રાચ્યાં દિશિ પ્રતીચ્યાં ચ દક્ષિણોત્તરયોસ્તથા॥ ૨૧॥
વિદિક્ષુ દિક્ષુ સર્વાસુ હેરમ્બઃ પાતુ માં સદા ।

ઉક્તાનુક્તસ્થલે ચાવ્યાત્ સદા દેવો મહોત્કટઃ॥ ૨૨॥
સ્મરણેન ગણેશસ્ય ક્ષયમેનાંસિ યાન્તિ યત્ ।
તેન સત્યેન સકલં દુષ્ટમસ્ય પ્રશામ્યતુ॥ ૨૩॥
યથા વિઘ્નેશ્વરો દેવઃ પુરાણેષુ પ્રગીયતે ।
સત્યેન તેન સકલં યન્મયોક્તં તથાસ્તુ તત્॥ ૨૪॥
શમીપત્રૈર્ગણેશસ્ય સદા સન્તોષસાધકૈઃ ।
સમાર્જિતં   મયા ગાત્રમરોગં ભવતુ ક્ષણાત્॥ ૨૫॥
મદોત્કટો ગણાધ્યક્ષો ધૂમકેતુર્દ્વિપાનનઃ   ।
શાન્તાઃ સમસ્તરોગાસ્તે ગ્રહાઃ સર્વવિષાણિ ચ॥ ૨૬॥
ભૂતાનિ પ્રલયં યાન્તિ સંસ્મૃતે વિઘ્નસૂદને ।
એતત્સમસ્તરોગેષુ ભૂતગ્રહભયેષુ ચ॥ ૨૭॥
અપામાર્જનકં સ્તોત્રમિદમસ્ત્યભિમન્ત્રિતમ્॥ ૨૮॥
ઇયં શમી વિઘ્નગણેશ્વરપ્રિયા ગણેશ્વરોઽહં સ્વયમેવ ચાગતઃ ।
અસ્મિન્નરે દુષ્ટમશેષમસ્તિ સ્વસ્થો ભવત્યેષ ગણેશવાક્યતઃ॥ ૨૯॥
શાન્તિરસ્તુ શિવં ચાસ્તુ દુષ્ટમસ્ય પ્રશામ્યતુ ।
યદસ્તિ દુરિતં કિઞ્ચિત્તત્ક્ષિપ્તં લવણામ્ભસિ॥ ૩૦॥
સ્વાસ્થ્યમસ્ય સદૈવાસ્તુ સિદ્ધિબુદ્ધીશકીર્તનાત્ ।
યત્ર ચૈવાગતં પાપં તત્રૈવ પ્રતિગચ્છતુ॥ ૩૧॥
એતદ્રોગાદિપીડાસુ જન્તુના હિતમિચ્છતા ।
ગાણેશ્વરેણ કર્તવ્યમપામાર્જનકં પરમ્॥ ૩૨॥
અનેન સર્વદુઃખાનિ પ્રશમં યાન્ત્યસંશયઃ ।
સર્વભૂતહિતાર્થાય કુર્યાત્તસ્માત્સદૈવ હિ॥ ૩૩॥
ગણેશપ્રિયકૃત્સ્તોત્રં યઃ પઠેત્પ્રયતઃ સદા ।
તસ્ય રોગા ન બાધન્તે સત્યમેતદ્બ્રવીમ્યહમ્॥ ૩૪॥
સકૃત્પઠનમાત્રેણ ભાલચન્દ્રપ્રભાવતઃ ।
અશ્વમેધસહસ્રસ્ય ફલં પ્રાપ્નોતિ નિશ્ચિતમ્॥ ૩૫॥
અપામાર્જનકં સ્તોત્રં ગણેશપ્રીતિવર્ધનમ્ ।

સકૃદુચ્ચરિતં યેન તસ્ય મુક્તિઃ કરે સ્થિરા॥ ૩૬॥
સુમુખસ્તવરાજોઽયં મુખે યસ્ય વિરાજતે ।
સુમુખીભૂય સદ્યોઽસૌ નિજલોકં સ ગચ્છતિ॥ ૩૭॥
ઇયં સઞ્જીવની વિદ્યા દેવાનામપિ દુર્લભા ।
અભિષિક્તો યયા જન્તુઃ મૃત્યુગ્રસ્તોઽપિ જીવતિ॥ ૩૮॥
પ્રસન્નેન ગણેશેન મહ્યમુક્તસ્તવો હ્યસૌ ।
લોકોપરિ દયાં કૃત્વા  મયા તુભ્યં પ્રકાશ્યતે॥ ૩૯॥
ઇતિ બ્રહ્માણ્ડપુરાણે ગણેશાપામાર્જનસ્તોત્રં સમ્પૂર્ણમ્ ।

